
ᖃᐅᔨᒪᕕᑦ?

ᐊᒥᓱᐊᓗᐃᑦ 
ᖁᐱᕐᕈᐃᑦ 

ᐅᑭᐅᖅᑕᖅᑐᕐᒥᐅᑦ! 
ᒪᑯᐊ ᑭᑦᑐᕆᐊᑦ, 
ᐃᒍᑦᓴᐃᑦ, ᐊᒻᒪᓗ 

ᑑᕐᖓᕕᐊᑦ.

ᖁᐱᕐᕈᐃᑦ ᓇᒥᓕᒫᖅᑐᑦ ᓄᓇᕐᔪᐊᕐᒥ! 
ᓇᔪᒐᓖᑦ ᐱᕈᖅᑐᕐᓂ, ᓄᓇᐅᑉ ᐊᑖᓂ, ᐊᓪᓛᑦ 
ᐃᒫᓂ.

ᑭᓯᐊᓂᓕ ᐆᒪᔪᕋᓛᓕᒫᑦ ᖁᐱᕐᕉᙱᑦᑐᑦ. 
ᑕᐃᒪᐃᒻᒪᑦ ᑭᓱ ᖁᐱᕐᕉᕙ?

ᖁᐱᕐᕈᖅ ᐆᒪᔪᖅ. ᒥᑭᔫᒐᔪᒃᑐᖅ. ᖁᐱᕐᕈᖅ 
ᓂᐅᖃᓲᖅ ᐱᖓᓲᔪᖅᑐᓂᒃ. ᐃᓴᕈᖃᕋᔪᒻᒥᔪᖅ 
ᖁᐱᕐᕈᖅ.

ᖁᐱᕐᕈᐃᑦ ᕿᒥᕐᓗᖃᙱᑦᑐᑦ. 
ᐅᕙᒍᑎᑑᙱᑦᑐᖅ, ᕿᒥᕐᓗᖃᙱᑦᑐᑦ 
ᓴᐅᓂᖃᓲᖑᒐᑎᓪᓗ ᐃᓗᒥᒍᑦ. ᐅᕕᓂᖃᖔᓲᑦ 
ᓯᑎᔪᓂᒃ ᑎᒥᖏᑕ ᓴᐳᔾᔨᒍᑎᖏᓐᓂᒃ.

ᒥᑭᓂᖅᐹᑦ ᖁᐱᕐᕈᐃᑦ ᒥᑭᓗᐊᕐᓂᑯᖏᓐᓄᑦ 
ᑕᑯᒍᓐᓇᖅᑕᓯ ᐊᖏᓇᖅᑐᕐᒧᑦ ᑭᓯᐊᓂ.

ᐅᑭᐅᖅᑕᖅᑐᖅ ᐱᑕᓕᒃ ᐊᒥᓱᓂᒃ ᒥᑭᔪᕈᓗᓐᓂᒃ 
ᖁᐱᕐᕈᕐᓂᒃ, ᓲᕐᓗ ᑎᒻᒥᐊᑦ ᖁᐱᕐᕈᖏᑦ 
ᕐᑭᔫᓪᓗ ᕐᑯᐱᕐᕈᖕᒋᑦ. ᑕᑯᒍᓐᓇᖅᑕᑎᑦ ᐃᓚᖏᑦ 
ᐱᕈᖅᓯᐊᓂ ᖃᓂᒧᒋᐊᓪᓚᒃ ᕿᒥᕐᕈᓗᑎᑦ.

ᖁᐱᕐᕈᓕᒫᑲᓴᐃᑦ ᒥᑭᔪᑦ. ᑕᐃᒃᑯᐊᓕ 
ᐊᖏᓂᖅᐹᖏᑦ ᐊᖏᔪᐊᓗᐃᑦ. ᐊᓪᓛᑦ ᐃᓚᖏᑦ 
ᑕᑭᓂᓖᑦ ᐃᕝᕕᑦ ᑕᓕᖓᑎᑐᑦ!

ᖁᐱᕐᕈᐃᑦ ᕿᔫᔮᖅᑐᑦ ᐊᖏᓂᖅᐹᖑᖃᑕᐃᑦ 
ᖁᐱᕐᕈᕐᓂ. ᐊᖏᓛᑦ ᕿᔫᔮᖅᑐᑦ ᐄᓴᐅᑉ 
ᓂᒋᐊᓂᒥᐅᑕᐃᑦ, ᐅᖓᓯᒃᑐᑦ ᐅᑭᐅᖅᑕᖅᑐᕐᒥ.

ᐊᖏᓂᖅᐹᑦ ᖁᐱᕐᕈᐃᑦ ᑕᑯᒐᔭᖅᑕᑎᑦ 
ᓄᓇᒥ, ᑕᐃᔭᑦ ᑐᒃᑑᔭᕐᓂᒃ. ᑕᐅᑦᑐᓖᑦ 
ᑭᑦᑐᕆᐊᐸᐅᔭᖅᑎᑐᑦ.

ᖁᐱᕐᕉᑉ ᑎᒥᖓ ᐱᖓᓱᐃᓕᖅᑲᖓᔪᖅ. 
ᓂᐊᖁᖓ, ᓈᖓ, ᐊᑯᐊᖓᓗ.

ᓂᐊᖁᖓ ᓯᕗᓪᓕᖅᐹᖅ ᑎᒥᖓᓂ ᖁᐱᕐᕉᑉ. 
ᑕᒪᕐᒥᑲᓴᒃ ᖁᐱᕐᕈᐃᑦ ᐃᔨᓖᑦ ᖃᓂᖃᖅᓱᑎᓪᓗ 
ᓂᐊᖁᖏᓐᓂ. ᐃᓚᖏᑦ ᖁᐱᕐᕈᐃᑦ 
ᐃᑉᐱᓐᓂᐊᔾᔪᑎᖃᕐᒥᔪᑦ. ᑖᓐᓇ ᐃᑉᐱᓐᓂᐊᔾᔪᑎᖓ 
ᐊᑐᓲᖓᑦ ᓇᐃᒍᑎᒋᑦᓱᒍ ᐊᒃᑐᐃᒍᑎᒋᑦᓱᒍᓗ!

ᓈᖓ ᑎᒥᖓᑕ ᐊᐃᑉᐸᖓ ᖁᐱᕐᕉᑉ ᑎᒥᖓᓂ. 
ᖁᐱᕐᕉᑉ ᐃᓴᕈᖏᒃ ᐊᑕᔫᒃ ᓈᖓᓄᑦ. 
ᖁᐱᕐᕉᑉ ᓂᐅᖏᑦ ᐊᑕᒻᒥᔪᑦ ᓈᖓᓄᑦ.

ᖃᐅᔨᒪᕕᑦ?

ᖁᐱᕐᕈᐃᑦ 
ᐱᑕᖃᖅᓯᒪᔪᑦ 
ᐅᑭᐅᕋᓵᓗᓐᓄᑦ 
350 ᒥᓕᐊᓄᑦ. 
ᑕᒫᓃᖅᑳᖅᓯᒪᔪᑦ 
ᑕᐃᒃᑯᓂᖓ 

ᐆᒪᔪᕐᔪᐊᕌᓗᓐᓂᒃ!

ᐊᑯᐊᖓ ᖁᐱᕐᕉᑉ ᑎᒥᖓᑕ ᐱᖓᔪᖓᑦ. 
ᐊᖏᓂᖅᐹᖑᒐᔪᒃᑐᑦ ᑕᒪᓐᓇ ᑎᒥᖓᓂ.

ᐅᕙᒍᑎᑑᙱᑦᑐᖅ, ᖁᐱᕐᕈᐃᑦ ᐳᕙᖃᙱᑦᑐᑦ 
ᐊᓂᖅᓵᖅᑐᕈᑎᓂᒃ. ᑎᒥᖏᓐᓂ ᐱᑕᖃᖔᖅᑐᑦ 
ᒥᑭᔪᕈᓗᓐᓂᒃ ᑭᓪᓚᕐᓂᒃ ᓈᖏᓐᓂ ᐊᑯᐊᖏᓐᓂᓗ. 
ᑕᒪᐅᓇᖔᖅ ᐊᓂᖅᓵᖅᑐᓲᑦ ᑭᓪᓚᕐᒥᑎᒍᑦ.

ᐃᒍᑦᓴᐃᑦ, ᓄᓇᒥᐅᑕᐃᑦ ᒥᙳᐃᑦ, ᑐᒃᑑᔭᐃᓪᓗ 
ᖁᐱᕐᕈᐃᑦ. ᑎᒥᓖᑦ ᐱᖓᓱᐃᓕᖓᔪᕐᓂᒃ. 
ᓂᐅᓖᑦ ᐱᖓᓲᔪᖅᑐᕐᓂᒃ.

ᐋᓯᕙᐃᑦ ᖁᐱᕐᕉᙱᑦᑐᑦ. ᑎᒥᖏᑦ 
ᒪᕐᕈᐃᓕᖓᔪᑦ. ᓂᐅᓖᑦ ᓯᑕᒪᐅᔪᖅᑐᕐᓂᒃ.

ᓂᒥᕆᐊᑦ ᖁᐱᕐᕉᙱᑦᑐᑦ. ᑎᒥᖏᑦ 
ᐊᑕᐅᓯᑐᐃᓐᓇᐃᑦ. ᓂᐅᖃᙱᑦᑐᑦ.

ᖃᐅᔨᒪᕕᑦ?

ᖁᐱᕐᕈᐃᑦ ᐃᓅᕋᑖᑦ 
ᓂᕆᓯᑎᐊᓗᐃᑦ. 

ᐃᓚᖏᑦ ᖁᐱᕐᕈᐃᑦ 
ᐃᓐᓇᐃᑦ 

ᓂᕆᓲᖑᙱᑦᓯᐊᖅᑐᑦ!

ᐊᔾᔨᒌᙱᑦᑐᑦ ᖁᐱᕐᕈᐃᑦ ᓂᕆᓲᑦ 
ᐊᔾᔨᒌᙱᑦᑐᕐᓂᒃ ᓂᕿᓂᒃ. ᖁᐱᕐᕈᐃᑦ ᓲᕐᓗ 
ᓂᕆᓲᑦ ᐱᕈᖅᑐᕐᓂᒃ.

ᖁᐱᕐᕈᐃᑦ ᐃᓚᖏᑦ ᐊᖑᓇᓱᒃᑏᑦ. ᓂᕆᓲᑦ 
ᖁᐱᕐᕉᖃᑎᖏᓐᓂᒃ.

ᖁᐱᕐᕈᐃᑦ ᓲᕐᓗ ᑭᑦᑐᕆᐊᑦ ᒥᓪᓗᐊᓲᑦ 
ᓰᕐᓇᖏᓐᓂᒃ ᐱᕈᖅᑐᐃᑦ. ᑭᑦᑐᕆᐊᑦ ᐊᕐᓇᐃᑦ 
ᒥᓪᓗᐊᓲᖕᒍᒻᒥᔪᑦ ᐊᐅᒻᒥᒃ!

ᐅᑭᐅᖅᑕᖅᑐᕐᒥ ᖁᐱᕐᕈᐃᑦ ᖃᕿᐊᕐᓇᖏᑦᑐᑦ. 
ᐊᓐᓇᒋᐊᖃᓲᑦ ᐊᐅᔭᐅᑲᐃᓐᓇᒐᓛᑦᑐᒥ, 
ᓂᓪᓕᓇᖅᑐᒥ ᐊᒻᒪᓗ ᐅᑭᐅᖑᑯᑖᑦᑐᒥ. ᐃᓚᖏᑦ 
ᐅᑭᐅᖅᑕᖅᑑᑉ ᖁᐱᕐᕈᖏᑦ ᐊᓐᓇᓲᑦ ᐅᑭᐅᒃᑯᒃ 
ᖁᐊᑦᓯᐊᖅᓱᑎᒃ ᐊᐅᑦᑕᖅᑯᑦ ᐅᐱᕐᖔᒃᑯᑦ.

ᐅᑭᐅᖅᑕᖅᑐᕐᒥᐅᑦ ᖁᐱᕐᕈᐃᑦ ᒥᖅᑯᖃᕐᓂᖅᓴᐅᓲᑦ 
ᐅᖅᑰᔪᕐᒥᐅᑦ ᖁᐱᕐᕈᖏᓐᓂᒃ. ᑕᒪᑐᒧᖓ 
ᐅᖅᑰᑎᑕᐅᓲᑦ.

21



ᐊᒥᓱᐊᓗᐃᑦ ᐊᔾᔨᒌᙱᑦᑐᑦ ᖁᐱᕐᕈᐃᑦ! 
ᐅᕝᕙᐅᑯᐊ ᐃᓚᐃᓐᓇᖏᑦ ᖁᐱᕐᕈᐃᑦ 
ᑕᑯᒐᔭᖅᑕᑎᑦ ᐅᑭᐅᖅᑕᖅᑐᕐᒥ.

ᐊᓇᙲᑦ, ᓲᕐᓗ ᒥᓗᒋᐊᑦ ᑭᑦᑐᕆᐊᓪᓗ 
ᖃᓂᖏᑦ ᑕᑭᔪᐃᑦ, ᒥᖅᑯᑎᑎᑐᑦ ᒥᓪᓗᐊᕈᑎᖏᑦ 
ᓰᕐᓇᕐᓂᒃ ᐊᐅᒻᒥᓪᓗ.

ᒥᙳᓕᒫᑲᓴᐃᑦ ᑎᒥᓖᑦ ᑕᑭᔪᕐᓂᒃ, 
ᒪᓂᕋᑦᑐᕐᓂᒃ. ᐃᓚᖏᑦ ᐃᖅᓯᓇᖅᑐᐊᓗᐃᑦ 
ᐊᖑᓇᓱᒃᑏᑦ!

ᑕᕐᕋᓕᑭᑖᑦ ᑑᕐᖓᕕᐊᓪᓗ ᐃᓅᓯᖏᑦ 
ᐱᒋᐊᖅᑳᓲᑦ ᒥᖅᑯᓕᒋᐊᖑᑦᓱᑎᒃ. ᐃᓴᕈᖅᑖᓲᑦ 
ᑭᓯᐊᓂ ᐃᓐᓇᕈᕋᒥᒃ.

ᖃᐅᔨᒪᕕᑦ?

ᑕᕐᕋᓕᑭᑖᑦ 
ᑕᖃᐃᖅᓯᓲᖑᒻᒪᑕ 

ᐃᓴᕈᕐᒥᓂᒃ 
ᐱᕆᙵᑦᓯᓪᓗᑎᒃ, 
ᑑᕐᖓᕕᐊᓪᓕ 
ᑕᖃᐃᖅᓯᓲᑦ 
ᐃᓴᕈᖏᑦ 

ᐃᓯᕕᖓᑎᓪᓗᒋᑦ.

ᖁᐱᕐᕈᐃᑦ ᒥᑭᔫᒐᓗᐊᑦ, ᑭᓯᐊᓂᓕ ᐱᔭᑦᓴᖃᓲᑦ 
ᐱᓪᓚᕆᐊᓗᓐᓂᒃ!

ᖁᐱᕐᕈᐃᑦ ᐱᕈᖅᓯᐊᑦᓴᕐᓂᒃ ᓯᐊᒻᒪᖅᑎᑦᓯᓲᑦ 
ᐱᕈᖅᑐᓄᑦ. ᖁᐱᕐᕈᖃᙱᑉᐸᑦ, ᐱᕈᕋᔭᙱᑦᑐᑦ 
ᐱᕈᖅᑐᐃᑦ. ᓴᓇᒍᓐᓇᕋᔭᙱᑦᑐᑦ ᓰᕐᓇᖅᑐᕐᓂᒃ 
ᓲᕐᓗ ᐊᖅᐱᓐᓂᒃ. ᓴᓇᒍᓐᓇᕋᔭᙱᑦᑐᑦ 
ᐱᕈᖅᑐᒥᓂᕐᓂᒃ, ᖃᖅᑯᐊᒐᕐᓂᒃ, ᐸᓚᐅᒑᑦᓴᔭᕐᓂᒃ, 
ᐅᖃᐅᔭᕐᓂᓪᓘᓐᓃᑦ.

ᖃᐅᔨᒪᕕᑦ?

ᐃᓛᓐᓂᒃᑯᑦ ᐃᓄᐃᑦ 
ᐊᖑᓇᓱᒃᑏᑦ 
ᓂᕆᓲᖑᒻᒪᑕ 

ᐃᒍᑦᓴᕐᓂᒃ ᑐᒃᑑᑉ 
ᐊᒥᖓᑕ ᐊᑖᓂᒃ!

ᐃᓚᖏᑦ ᖁᐱᕐᕈᐃᑦ ᓴᓇᓲᑦ ᐊᑐᕈᓐᓇᖅᑕᑦᑎᓐᓂᒃ. 
ᐃᒍᑦᓴᐃᑦ ᓴᓇᓲᑦ ᓰᕐᓇᖅᑐᒥᒃ ᐊᒻᒪᓗ ᓰᕐᓇᕐᒥᒃ.

ᐃᖃᓗᐃᑦ ᑎᒻᒥᐊᓪᓗ ᓂᕆᓲᑦ ᖁᐱᕐᕈᕐᓂᒃ. 
ᓄᓇᕐᔪᐊᑉ ᐃᓚᖓᓂ, ᐃᓄᐃᑦ ᓂᕆᓲᖑᒻᒥᔪᑦ 
ᖁᐱᕐᕈᕐᓂᒃ. ᑕᒪᒃᑯᐊ ᖁᐱᕐᕈᐃᑦ 
ᓂᕿᑦᓯᐊᕙᐅᒍᓐᓇᕐᒥᔪᑦ ᒪᒪᕐᓗᑎᓪᓗ.

ᖁᐱᕐᕈᐃᑦ ᒥᑭᔪᑦ ᐆᒪᔪᑦ, ᑭᓯᐊᓂᓕ ᐊᑦᓱᐊᓗᒃ 
ᖃᐅᔨᒪᒍᒥᓇᖅᑐᑦ! ᐊᒥᓱᐊᓗᐃᑦ ᐊᔾᔨᒌᙱᑦᑐᑦ 
ᖁᐱᕐᕈᐃᑦ. ᓇᔪᒐᓖᑦ ᓇᒥᑐᐃᓐᓈᓗᒃ ᓄᓇᕐᔪᐊᕐᒥ, 
ᐊᓪᓛᑦ ᐅᑭᐅᖅᑕᖅᑐᕐᒥ. ᐱᔭᒃᓴᖃᖅᑐᑦ 
ᐱᓪᓚᕆᐊᓗᓐᓂᒃ.

ᐊᑏ ᑕᑯᒐᓱᐊᕆᑦ, ᕐᑲᑦᓯᓂᒃ ᓇᓂᓯᓂᐊᕐᒪᖕᒑᖅᐱᑦ.
ᑕᐸᐃᕐᓂᐊᖅᑐᑎᑦ!

ᐅᖃᐅᓰᑦ ᑐᑭᖏᑦ

ᐃᑉᐱᓐᓂᐊᔾᔪᑎ
ᐊᒥᑦᑐᖅ ᖁᐱᕐᕉᑉ ᓂᐊᖁᖓᓃᑦᑐᖅ ᐊᑐᓲᖓ ᓇᐃᒍᑎᒋᑦᓱᒍ 
ᐃᑉᐱᓐᓂᕈᑎᒋᑦᓱᒍᓗ.

ᐱᕈᖅᓯᐊᑦᓴᕐᓂᒃ ᓯᐊᒻᒪᖅᑎᑦᓯᓂᖅ
ᐱᓗᓂ/ᑎᒍᓯᓗᓂ ᐳᔪᐊᖓᔪᕐᒥᒃ ᑕᐃᔭᕐᒥᒃ ᐱᕈᖅᓯᐊᑦᓴᖅ ᐱᕈᖅᑐᕐᒥᒃ 
ᐊᓯᐊᓄᑦ ᐱᕈᖅᑐᕐᒧᑦ ᐱᕈᖁᓪᓗᒍ ᐱᕈᖅᓯᐊᖅᑖᖁᓗᒍᓗ.

ᒥᖅᑯᓕᒋᐊᖅ
ᑕᕐᕋᓕᑭᑖᑦ ᕿᑐᕐᖓᖏᑦ ᕐᑭᔫᓪᓗ ᕐᑯᐱᕐᕈᖕᒋᑦ. ᒥᙳᐃᑦ ᐃᓴᕈᖃᙱᑦᑐᑦ.

ᕿᒥᕐᓗᖃᙱᑦᑐᑦ
ᐆᒪᔪᖅ ᕿᒥᕐᓗᖃᙱᑦᑐᖅ ᓴᐅᓂᖃᕋᓂᓗ ᐃᓗᒥᒍ.

Discover a world of creepy-crawly insects! 
This nature book introduces children to the basics 
of insects: what they are, their body parts, their 
habits, and their habitats.

ᖃᐅᔨᒋᐊᕆᑦ ᖁᐱᕐᕈᐃᑦ ᐱᓱᒃᑏᑦ ᐆᒪᔾᔪᓯᖏᓐᓂᒃ!
ᐅᓇ ᖃᓄᐃᑦᑑᓂᐅᔪᓂᒃ ᑕᑯᒃᓴᐅᑎᑦᑎᔪᖅ ᐅᖃᓕᒫᒐᖅ ᑕᑯᑎᑦᑎᒋᐊᖅᐳᖅ ᓱᕈᓯᕐᓂᒃ ᖁᐱᕐᕈᐃᑦ ᒥᒃᓵᓄᑦ: 

ᑭᓲᕙᑦ, ᑎᒥᖏᑕ ᓱᑯᑦᑎᖏᑦ, ᐃᓕᖅᑯᓯᖏᑦ, ᓇᔪᒐᖏᓪᓗ.


